
Стручен труд
Theoretical paper

ВИСТИНСКО УПАТСТВО ЗА КРИТИЧКИТЕ СПОСОБНОСТИ 
НА МАКЕДОНСКАТА ИНТЕЛИГЕНЦИЈА ВО 19 ВЕК

(Кон Македонската книжевна критика во XIX век од Славчо Ковилоски, 
Скопје, ИМЛ, 2022)

Биљана Рајчинова-Николова
Институт за македонска литература, Скопје

b_rajcinova@yahoo.com

Апстракт: Во науката веќе станува општ факт дека постои недостаток од 
емпириско проучување на развојот на македонската книжевна критика и критичка 
мисла во 19 век. Тој недостаток преку расветлување и приопштување на повеќе од 
педесетина автори и авторки и над сто и педесет критички остварувања ќе се обиде 
да го пополни Славчо Ковилоски преку неговата книга Македонската книжевна 
критика во XIX век, покажувајќи  го  и  континуитетот  и „постоењето на македонската 
книжевна критика во 19 век, како начин на толкување, проучување и давање оценка 
за книжевните дела“ (Ковилоски, 2022, стр. 37).

Клучни зборови: македонска книжевна критика, критичка мисла, Славчо 
Ковилоски, периоди, фази, типологизација, 19 век.

 1. Почетоци и развој на македонската книжевна критика во 19 век
     -   пионерска мисија на Ковилоски
Кога се зборува за македонската книжевна критика не може а да не 

се проговори и за нејзините почетоци, не може а да не се потенцираат и 
неколкуте важни периоди и фази на развој до она што таа денес претставува. 
И токму желбата да се проговори и за почетоците и за развојот на 
македонската книжевна критика е мотив Славчо Ковилоски да зарони во една 
до сега недоволно истражена материја – развојот на македонската книжевна 
критика во 19 век, а со тоа и на македонската критичка мисла. Од друга 
страна, пак, се чини дека еден од клучните моменти Ковилоски да се зафати 
со истражувањето на развојот на македонската книжевна критика во 19 век 
била размислата (која подолг период тлеела во него), дека македонската 
книжевна критика во 20 век не е појавена ад хок (туку дека таа има свој 
континуитет уште во 19 век), како и недостатокот од емпириско проучување 
на развојот на македонската критичка мисла во 19 век, бидејќи таа „не била 
предмет на подетални истражувања поради мислењето дека тогаш бил 
зародишот или дека воопшто ја немало и освен поопширните согледувања на 
Старделов, Друговац и Миронска-Христова, другите обиди за продлабочена 
систематизација и анализа на македонската критичка мисла во 19 век се 

многу ретки“ (Ковилоски, 2022, стр. 12). И како позитивен реакциски 
ефект на ваквата размисла и на желбата за пополнување на недостатокот 
од емпириско проучување на развојот на македонската книжевна критика и 
критичка мисла во 19 век, е книгата Македонската книжевна критика во XIX 
век од Славчо Ковилоски, која како издание на ИМЛ во 2022 година излезе 
од печат. Тоа е книга која и со својата содржина и со рецензијата напишана 
од проф. д-р Валентина Миронска-Христова, во која таа истакнува дека: „со 
овој свој научен труд авторот Славчо Ковилоски пополни една празнина во 
нашата литературна историја, која е неопходна за проучување на развојот и на 
континуитетот на македонската литература како и на науката за литературата 
и за културата воопшто“ (Миронска-Христова, цитирана од Ковилоски, 2022, 
стр. 263), во кругот на македонската научна јавност и пошироко, предизвика 
нагласен интерес. Имено, книгата, чиј наслов фрла силен сноп светлина 
и врз пионерската мисија на Ковилоски, раскажува „многу за епохата“, и 
пополнува една празнина во низата податоци кои го сочинуваат летописот на 
развојот/животот на македонската книжевна критика во 19 век.

Голема е честа да пишувам, односно да дадам едно свое видување за 
книгата Македонската книжевна критика во XIX век на Славчо Ковилоски, а 
секако и да кажам збор-два за авторот кој не само што повеќе од две децении 
активно е присутен на македонската книжевна и научна сцена, туку е речиси 
подеднакво успешен и во разновидните книжевни жанрови, но и во полето 
на науката. Ковилоски е познат поет, раскажувач, прозаист, културолог, но 
и заинтригиран македонски книжевен историчар и научен работник (еден 
од ретките македонски истражувачи што работат на проблематиката на 19 
век), кој во своите (книжевни и научни) дела го собира минатото, сегашноста 
и иднината во едно единствено време, македонско време. Оттука, оној кој 
денес добро ги познава неговите поетски, раскажувачки, прозни и научни 
дела тешко дека ќе утврди дали една од овие активности за него е главна, а 
другите споредни. Тука, пред сѐ, би го нагласила неговиот талент, широката 
наобразба и култот кон знаењето што го негува тој во сите сегменти на 
неговото творештво – од песната преку расказот до прозата, како и неговата 
истражувачка инвентивност како научник. Станува збор за личност која ја 
обележува не само македонската туку и европската и светската книжевна и 
научна сцена во првите две децении на 21 век. Имајќи ги предвид неговите 
најнови дела, како поет Компјутерска поезија (2020), како раскажувач Лоша 
тетка и други раскази (2013), како прозаист Синот и кралот (2011), како 
македонски книжевен историчар Од Прличев до Конески (2020) и секако 
Македонската книжевна критика во XIX век (2022), сигурни сме дека и 
натаму ќе ја предизвикува љубопитноста и на научната јавност и пошироко. 
Оттука, пред да се осврнам кон книгата која ја восприемам како една новина 
во македонската наука за литературна историја, а воедно и во македонската 
наука за литература и култура, и да истакнам што сѐ таа проблематизира, 
какви сфаќања, прашања и одговори Ковилоски прокламира и дава за една 
мошне малку позната, но доста влијателна критика – книжевната критика 
во 19 век, чувствувам потреба и должност да искажам нужен респект кон 

творечкиот профил на Ковилоски, наградуван со престижни книжевни 
награди1 и да нагласам дека Ковилоски колку и да е имагинативен поет, 
раскажувач, прозаист, пред сѐ е научник – книжевен историчар со свое име 
и презиме. Својата научна работа како книжевен историчар Ковилоски ја 
остварува на линијата на која овие области може да имаат допирни точки. Тој 
своевиден спој го прават научните, фактографските и архивските елементи, 
документарниот карактер на изложената материја, каде што „појдовна 
точка е конкретниот податок“, видливо во книгата Македонската книжевна 
критика во XIX век во која неговиот книжевно-историски пристап, толкувања 
и реакции за одделни книжевни критички процеси и појави, денес ја имаат 
историската улога на изворни и неповторливи заложби во профилирањето и 
во афирмацијата на македонската книжевна критика во 19 век.

2. Македонската книжевна критика во XIX век – „Синтези“, 
    „Анализи“ и „Заемни односи“
Книгата Македонската книжевна критика во XIX век ја сочинуваат 

три дела („Синтези“, „Анализи“, и „Заемни односи“) кои се функционално 
поврзани и преку 269 страници чинат една нераскинлива целина низ која 
Ковилоски студиозно, длабински и научно навлегува во книжевно-критичкиот 
деветнаесетти век и ги истражува и афирмира од еден поспецифичен ракурс 
појавите, тенденциите, влијанијата и процесите на развојот на книжевната 
критика во 19 век (служејќи се со богата теоретска литература, како во 
домашни (сознанијата на Ќулафкова, Аврамовска, Старделов, Друговац...) 
така и во светски рамки (сознанијата на Барт, Пажо, Норт, Адорно...). При 
тоа Ковилоски предвид ги зема целокупните политички, општествено-
историски и социо-културни настани и процеси што се одвивале на 
македонска територија во 19 век, а се рефлектирале и врз развојот на 
книжевната критика и критичката мисла. Основната намера на Ковилоски 
е да се долови и постоењето на книжевно-критичката атмосфера во 19 век 
легитимирана со факти и архивски материјали од тоа време, а тие ‘исечоци 
од стварноста во 19. век’ се тука во книгата за да ја потврдат веродостојноста 
и на анализираното, и на опишаното, и на запаметеното и во сегашноста 
да го покажат континуитетот на македонската книжевна критика во 19 век. 
Ковилоски со цел да укаже на општите тенденции на развојот на книжевната 
критика применувајќи го синтетичко-аналитичкиот метод расветлува и 
приопштува повеќе од педесетина автори и авторки и над сто и педесет 
критички остварувања (за кои авторот нуди и своја класификација), а при 
претставувањето на појавата и артикулирањето на развојот на македонската 
книжевна критика во 19 век го користи интердисциплинарниот пристап 
кој инкорпорира сознанија од историјата, книжевноста, образованието, 
лингвистиката, фолклорот, имагологијата. Авторот ги сумира сите релевантни 
извори што може да послужат во надоградувањето на оваа проблематика 
1  Ковилоски е добитник неколку награди: „3 Ноември“ и „Големата мајка“ за дела од областа 
на образованието и науката и „Григор Прличев“ за поема. Во 2018 година ја добил државната 
награда „Гоце Делчев“ за особено значајно остварување од интерес на Република Македонија 
во областа на науката.

(предвид ги зема и сознанијата за заемните односи со останатите балкански 
истории, па истражувањето е надополнето и со компаративно проучување), 
што значи дека книгата претставува корисна литература за сите оние што се 
занимаваат со оваа проблематика, но и предизвик за натамошни истражувања, 
затоа што Ковилоски потенцира дека: „бројот на презентираните автори и дела 
ни одблизу не е конечен и дефинитивен, остануваат низа отворени можности 
за дополнително зголемување на квантумот на критички опсервации“ 
(2022, стр. 23). Граѓата до којашто Ковилоски можел да дојде, архивските 
и фактографските материјали (ја градат содржината на книгата од самиот 
почеток до крајот и претставуваат „клуч за разбирање на критичкиот текст“ 
(Ќорвезироска, 2019), во книгата сами по себе извршуваат голем дел од 
работата што Ковилоски би морал сам да ја изврши – убедување на читателот 
во континуитетот на македонската книжевна критика во 19 век. При тоа 
речиси секогаш тргнува од почетното (досега неоткопаното), држејќи се до 
принципот на „почетно откривање на невидливото и постепено насочување 
кон видливото“ (Тодоровски, 1983, стр. 385). Оттука, сметам дека книгата 
претставува едно ‘мајсторско откопување на закопаното’ и актуализирање 
на развојот на книжевната критика во 19 век и на настаните поврзани со 
неа, и овозможува еден поинаков начин на пренесување на историското, 
факциското, архивското, документарното, што придонесува за нов начин 
на негување на континуитетот на македонската книжевна критика во 19 век 
како „култура на паметењето“ (Шелева,  2001).

Ковилоски во книгата отвора и дава концизни и аргументирани одговори 
на многу клучни прашања како: „дали мкк во 19 век можеме да ја сметаме 
само како зародиш и рефлекс или станува збор за изградена критичка мисла 
создавана според одредена методологија, што сѐ влегува во таа книжевна 
критика, кои се нејзините најзначајни претставници, дали и колку се 
успешни авторите во нивните критички обиди, дали и колку македонската 
критика ги следи тековите на тогашната современа балканска критика?“ 
(Ковилоски, 2022, стр. 12), а преку одговорите, кои наѕираат уште во првиот 
дел, Ковилоски го побива доскорешното мислење дека критичкото дело на 
Рацин со некои свои импулси стои како зародиш на македонската критичко-
литературна мисла и нудејќи еден поглед кон „предрациновиот период“ 
(Ковилоски, 2022, стр. 11), покажува дека таква критичко-литературна мисла 
има длабок корен уште во 19 век. Имено, во првиот дел од книгата насловен 
„Синтези“, Ковилоски  автентично и со изострен научен нерв проговорува, 
односно настојува да даде општи назнаки на појавата, развојот и структурата 
на македонската книжевна критика во 19 век. Оттука, авторот поаѓајќи од 
општите согледби за македонската книжевна критика во 19 век и преку 
согледбата за нејзините развојни процеси, на актуелната проблематика и 
приоѓа доста мудро со провокативно прашање односно тој не прашува 
„Зошто немало македонска книжевна критика во 19 век?“, туку прашува 
„Дали постоела македонска книжевна критика во 19 век?“ (Ковилоски, 2022, 
стр. 23). Трагајќи по одговорот Ковилоски користејќи го книжевно-историски 
пристап надополнет со теоретска елаборација го започнува процесот на 

„откопувањето на закопаното“ (2022, стр. 23), при што на виделина како 
поткрепа на потврдниот одговор изнесува повеќе од педесетина имиња 
на автори и авторки и открива повеќе од 150 критички текстови и неколку 
монографски изданија и преку анализа на критичките текстови прави 
систематизација, периодизација (при што ги проследува неколкуте важни 
фази од развојот на книжевната критика во 19 век) и типологизација на 
македонската книжевна критика од 19 век. При тоа развојот на македонската 
книжевна критика во 19 век го проследува низ два периода. Првиот период 
- „Период на зачетоци и утврдување“, чии специфичности се „учењето на 
народен јазик и присуството на фолклорот во книжевните дела и критиката“ 
(Ковилоски, 2022, стр. 83), сочинет од: прва фаза – зачетоци (1839–1861) и 
втора фаза – утврдување (1861–1891). Вториот период - „Период на полн 
процут и на востановена критика“, чии специфичности се педантноста 
при анализата, односно внимателноста при читањето и претставувањето 
на делото, се забележуваат и влијанијата на импресионизмот и реализмот, 
а се поведува сметка и за естетиката на народното творештво наспроти 
естетиката на личните творби“ (Ковилоски, 2022, стр. 83), сочинет од трета 
фаза - полн процут (1891-1903), и четврта фаза со востановена критика 
и стабилизација на критичката мисла (1903-1912). И според Ковилоски 
„последната година не е случајна, бидејќи тоа е времето кога сметаме дека 
завршува поглавјето на македонската книжевност кое можеме да го врамиме 
во 19 век.  Станува збор за време кое би можеле да го наречеме конститутивен 
период на македонската критика“ (Ковилоски, 2022, стр. 14). Во напорот да 
го оправда должното внимание што македонската книжевна критика во 19 
век треба да го има и денес, Ковилоски тука дава и еден аргументиран поглед 
кон македонската книжевна критика од 19 век сублимирајќи ги тековите, 
авторите и делата, преку жанровската поделеност на книжевно-биографски 
црти, рецензии, предговори, научно-есеистички трудови и други критички 
текстови, потенцирајќи го и градењето на есеистичката и полемичката сцена, 
односно на појавата на есеите и полемиките. Впечатливо е што авторот се 
задржува на првиот регистриран полемички текст во кој учество заземала 
и македонската жена (Евтимица Јанчева, во одбрана на учителките), со 
што авторот го покажува и правото на жената да дејствува, да се именува 
себеси, не само како родов, туку и како културолошки и историски субјект, 
што оди во прилог на кревањето на критичката свест. И сосема легитимно 
Ковилоски потенцира дека: „Нормативната критика, морална и/или логична 
од првата половина на 19 век, кон крајот на истиот век постепено се заменува 
со уметничка, што доведува до книжевни полемики, расправи и преписки 
што биле објавувани на страниците на весниците Новини, Вести, Зборник 
на народни умотворби и книжнина, Светлина, Македонија, Дебарски глас 
итн.“ (Ковилоски, 2022, стр. 243).

Ковилоски, од друга страна, пак, ги отвора прашањата: во каква 
форма македонската книжевна критика во 19 век била изнесувана, кон 
кого била упатувана, како и кого го издигнувала, а како и кого можела 
да го уништи, односно намерата на Ковилоски, видливо во вториот дел 

од книгата - „Анализи“, е и преку соодветни примери да ни го долови 
карактерот и смислата на критичката порака, но едновремено да сугерира 
и еден можен начин на нејзиното доживување. Имено, вториот дел кој е и 
најобемен, претставува вистинско ‘упатство во критичките способности’ 
на македонската интелигенција во 19 век и претставува една подетална 
анализа на развојот на книжевна критика во 19 век. Тука Ковилоски 
ги проследува критичките остварувања продуцирани во 19 век, при 
што повеќе е импресионист отколку научник-книжевен историчар, кој 
комуницирајќи со критичките остварувања на авторите, запознавајќи ги 
најдлабоките слоеви на квалитетот на делата, го утврдува ‘погледот кон 
светот на авторите’. Така на почетокот навлегува во подетална анализа на 
појавата на македонската книжевна критика во 19 век, преку изложувањето 
на критиката за делата на браќата Миладиновци и на Григор Прличев и 
тоа преку формите на книжевно-историски осврти (биографии наспроти 
критика), во кои доминира биографизмот. Понатаму авторот се фокусира на 
првите критички обиди, односно на научната и на критичко-есеистичката 
дејност на првите македонски критичари, како: Синаитски преку првиот 
предговор кон Утешение грепшним од Кирил Пејчиновиќ. Понатаму 
преку Константин Петкович, авторот на првата регистрирана рецензија 
„Зора југославјанска од Радослав Разлаг“ во македонската книжевност, па 
преведувачката активност на Трајко Китанчев, и преведувачката дејност на 
Климент Караѓулев, а инкорпорирајќи ги сознанијата од имагологијата во 
согласност со размислувањето на Бахтин дека: „една култура само во очите 
на другата култура себеси може целосно да се осознае“ (Бахтин 1991, стр. 
65), ги предочува критичките процеси во еден поширок интеркултурен 
контекст и ги отвора прашањата за интеркултурниот дијалог. Ковилоски 
ги споменува и јазичните погледи на Партение Зографски, прашањата 
од јазикот и фолклористиката на Кузман Шапкарев, медиевистот Георги 
Баласчев, предговорите на Константин Миладинов, Рајко Жинзифов како 
прв биограф на браќата Миладиновци, Глигор Прличев, богатиот критички 
опус на велешаните Иван Ѓоргов и Димитар Матов, биографските осврти на 
Јордан Иванов, рационалистот Григор К. Алексиев, критичките опсервации 
на Стефан Поп-Иванов Македонович, потрагата по естетиката и архетипот 
на Христо Поп-Стоилов, Крсте Мисирков и неговото чувство за природните 
и естетските карактеристики на идниот кодифициран македонски јазик, 
кратките новинарски осврти на Евтим Спространов и на Иван К. Божинов 
итн. При приказот на овие текстови, Ковилоски прави едно т.н. откопување 
на невидливото и насочување кон видливото што впрочем и Гане Тодоровски 
го правеше: „се држам до принципот на почетно откривање на невидливото, 
неуловливото и постепено насочување кон видливото“ (Тодоровски, 
1983, стр. 385). И ете го оној принцип на Тодоровски на откривање, во 
конкретниот случај ‘принцип на откопување на закопаното’ што го има и 
кај Ковилоски, кој е свесен дека: „Некои од наведените текстови имаат само 
мала допирна точка со книжевната критика. Едновремено некои од нив 
можеби и не ги задоволуваат денешните критериуми за критика, но сепак 

заслужуваат внимание поради стилот и структурата на речениците, како и 
поради очигледните намери на авторите да се обидат да дадат свој критички 
придонес во македонските општествени, образовни и културни прилики“ 
(Ковилоски, 2022, стр. 265).

Како потврда на ова Ковилоски ни нуди извадоци од македонската 
критичка сцена со фокус на Жинзифов (како критичар на западната 
мисла, поразија), Прличев (во улога и на преведувач и на критичар), 
интеркултурните средби/врски преку посетата на Димитар Ризов на 
Толстој. Посебна специфика на Ковилоски е тоа што тој преку текстот 
„Дали на Македонска крвава свадба на Војдан Чернодрински ѝ биле 
потребни книжевни критичари?“, вешто умее да ја актуализира моќта на 
публиката ставена во улога на критичар, која во согласност со тезите на 
културолошките студии публиката е онаа која одредува (нејзината моќ на 
допаѓање, нејзината потреба), каков културен медиумски производ треба да 
се пласира, и која во случајот го поддржува есенцијалистичкиот концепт на 
идентитет2, што ми овозможува да констатирам дека и Ковилоски успешно 
го пласира есенцијалистичкиот концепт на идентитет низ страниците во 
книгата. Згора на сето тоа Ковилоски изнесува на виделина уште неколку 
интересни проблесоци, чии епилози може да се препознаат и денес. Од 
една страна ја претставува релацијата критичар-критикуван евидентирана 
преку бесот на критичарот (чија критика се основа како неодржлива) и на 
критикуваниот именувана како „Случајот Битраков“, а од друга страна, пак, 
ни ја претставува  релацијата автор – критичар – политика, евидентирана 
и преку моќта и авторитетот на авторот со стекнато име и во книжевноста 
и во политиката, како и преку моќта на авторот и врз критичарот и врз 
критичката мисла насловено како „За авторитетот на авторот врз критичарот: 
Случајот Дејков“, нешто како што и самиот автор вели: „не е непознато и 
денес“ (2022, стр. 180). Оттука може да се констатира дека Ковилоски врз 
основа на (материјалите во периодиката) го утврдува постоењето на еден 
солиден критички и есеистички однос кон објавените дела во 19 век, како 
и кон појавите и процесите на развој на македонската културна и книжевно 
критичка сцена од овој период.

Ковилоски од трета страна, пак, ги актуализира прашањата кои отвораат 
простор за увид во рецепцијата на македонската книжевна критика од 19 
век и упатуваат на оние конструктивни елементи на творечкото кои не мора 
секогаш да бидат истакнати на рамништето што го означува графијата на 
текстот, а намерата на Ковилоски е да го покаже неодминливото значење на 
критиката во 19 век, нејзиното влијание во одржувањето на критичарскиот 
континуитет во современата македонска литература, видливо во третиот дел 
од книгата - „Заемни односи“. Задоволството од книгата е уште поголемо 
кога ќе се констатира дека кај Ковилоски тој негов импресионизам (видлив 
во вториот дел), тука во третиот дел е уште повеќе истакнат и преминува 
во инструктивност, односно во овој трет дел навлегувајќи длабоко во 

2  Според есенцијалистичкиот концепт на идентитет „Идентитетот е вграден во темелите на 
личноста и не може да се менува“ (Barker, 2000, стр. 166).

книжевно-критичкиот 19 век се обидува да ја спрегне науката и импресијата 
(од критиката) во функција на инструктивноста. Ковилоски тука акцентот 
го става на вредноста на македонската книжевна критика во 19 век, со 
што ја проследува преку неколку аспекти, задржувајќи се на: сфаќањето 
за карактерот и значењето на критиката, каде авторот потенцира дека 
„станува збор за една инкохерентност во критиката која засега не можеме 
да ја врамиме во еден цврст систем на струења“ (Ковилоски, 2022, стр. 188). 
Понатаму ја посочува анонимноста во македонската критика, поставувајќи 
ја како голем и сериозен проблем, присутен не само во македонската туку 
и воопшто во сите европски и светски литератури, а ја вади на површина и 
(цело време суптилно присутната низ книгата) релацијата помеѓу критиката 
и политиката, која дејствува многу моќно и доминантно, односно како што 
вели Ковилоски: „македонската книжевна критика во 19 век во голема мера 
ги следи политичките и општествените текови на Османлиската империја, 
под исклучително влијание на западноевропскиот просветителски, а уште 
повеќе романтичарски бран“ (Ковилоски, 2022, стр. 196).

Опсервирана е и релацијата помеѓу критиката и есеистиката, како 
и релацијата помеѓу критиката и фолклорот, при што се забележува и 
импресионистичкиот импулс на Ковилоски од начинот на кој критичарите 
се однесувале кон фолклорното богатство, кое може да се подведе во 
согласност со инструктивното кажувањето на Лухман дека: „Се зачувува 
рувото на зборовите, флоскулите и искуствените поуки, но тие ја менуват и 
својата способност да ги средуваат искуствата и отвораат нови перспективи“ 
(Luhman 1982, стр. 9).

Понатаму одекнува уште повеќе неговата научност и импресионизам 
во функција на инструктивноста од/во македонската книжевна критика во 
19 век со што ни овозможува да имаме поинакви видици кон македонската 
книжевна критика во 19 век, отворајќи ја и поместувајќи ја меѓу границата 
на ‘незнајното и знајното’. Имено, тука Ковилоски ја опсервира до сега 
незнајната книжевна рецепција и имагологија на и во македонската 
книжевност преку согледбите, пред сѐ, за книжевната рецепција и за 
книжевните одгласи, земајќи ги како доминанти односот кон книгите и 
претплатништвото. Во согласност со теоријата за рецепција која, според 
Константиновиќ, „отвора нови хоризонти на проучување“ (Константиновиќ, 
1978, стр. 26) и трите различни категории на воспримање на едно дело - 
пасивна, репродуктивна и продуктивна рецепција,3 воочливо е дека 
Ковилоски ја актуализира репродуктивната рецепција, која дава можност: 
да се согледа каква е рецепцијата во книжевната критичка лабораторија 
во македонската и во туѓите културни средени во 19 век на одредени 
критички текстови, понатаму дава можност и за еден имаголошки поглед 
3  Пасивната рецепција подразбира реакција на литературата од страна на обичните читатели, 
кои не се занимаваат професионално со книжевните феномени. Репродуктивната се состои 
од: написи, коментари, есеи, писма и други реакции на критичарите, рецензентите или 
новинарите. Продуктивната дејствува преку книжевниците или поетите, кои создаваат ново 
книжевно дело на темелите или под влијание на други книжевни, филозофски, психолошки, 
па дури и ликовни дела“ (Константиновиќ, 1978, стр. 26).

по однос на (не)егзистерањето и (не)прифаќањето на одредени дела во 
одредена книжевност, како и за интересот за купување на книги. Ковилоски 
рецепцијата, односно имаголошкиот поглед на сето ова го опсервира преку 
проникнувањето во фактичките објави за книжевните одгласи за поемата 
Сердарот од Прличев, за Зборникот на браќата Миладиновци, за песните 
на Жинзифов, за Чернодрински итн., како и преку пројавата и процесите 
на односот кон книгите и претплатништвото, и притоа потенцира дека: 
„од големо значење за развојот на македонската литература од 19 век е 
претплатништвото“ (2022, стр. 233), односно парафразирајќи го Пејчиновиќ 
заклучува дека: „без помош од претплатниците ништо од книжевноста“ 
(2022, стр. 239). Ете го Ковилоски, кој својата научна способност ни ја 
покажува и со импресионистичкото доживување на книжевната рецепција 
и имагологија на и во македонската книжевност инструктивно нагласувајќи 
ја вредноста на односот кон книгата и значењето на претплатништвото како 
полезни медиуми во развојот на македонската книжевна критика во 19 век. 
Оттука може да се констатира дека Ковилоски умее импресионирачки да го 
наметне својот научен сензибилитет, а инструктивно книжевно-историската 
моќ на зборот.

3. Заклучок
Заклучно може да се каже дека во општиот тек на развојните книжевно-

критички процеси и превирања, од уводните текстови во првиот дел каде 
што се ставени во заемен сооднос минатото, сегашноста и иднината, преку 
‘инспиративните’ текстови во вториот дел па сѐ до ‘инструктивните’ во 
третиот дел, личните согледувања на Ковилоски за појавата и развојот на 
македонската книжевна критика и критичката мисла во 19 век се проткајуваат, 
надградуваат, и ја потврдуват тезата дека: „постои македонската книжевна 
критика во 19 век, која не е ниту во самиот зародиш, ниту со дисконтинуитет, 
ниту сиромашна, ниту скудна само со пет автори“ (Ковилоски, 2022, стр. 25), 
односно дека „не може да се зборува за дисконтинуитет на македонската 
култура, литература и критика“ (Ковилоски, 2022, стр. 266). Срцевината на 
целата книга се наоѓа во констатацијата дека Ковилоски преку откопувањето 
(оттргнувањето од заборавот) на бројните имиња на автори, дела, критички 
одгласи од весниците и списанијата во книгата, со книгата која ги елаборира 
почетоците на книжевната критика во 19 век, и како таква претставува 
‘документ на едно време, но и документ на една критичко-творечка 
еволуција’ ѝ даде живот на македонската книжевна критика во 19 век, и таа 
е уште еден прилог плус во мошне оскудната книжевна продукција од овој 
вид кај нас. Книгата, со која можеме да бидеме горди сите ние, е значајна за 
македонската книжевна (современа) критика од повеќе аспекти: книгата како 
пробив во книжевно-критичкиот свет на 19 век дава јасна слика за развојот 
и континуитетот на македонската книжевна критика и критичка мисла во 19 
век; како посредник и афирматор на исклучителни автори и дела од 19 век 
и на нивните специфични критички постапки и оригинални вредности таа 
ја приближува и ја презентира македонската книжевна критика и критичка 

мисла од 19 век денес и претставува потврда за нашиот културен и национален 
идентитет; книгата е документ - непосредно сведоштво за постоењето на 
македонската книжевна критика во 19 век, а од денешен аспект претставува 
едно т.н. „културно паметење кое е клучно во создавањето на идентитетот“ 
(Шелева, 2005, стр. 139), и што е доста важно книгата не се состои само 
од механички натрупани артефакти, туку од една промислена селекција на 
авторот, или, уште попрецизно „политика на паметењето“ (2001, стр. 139), 
видена во рамноправно учество на историското, фактичкото, архивското. 
Кај нас ретки се вакви книги што се одликуваат со таква непосредност во 
соопштувањето како што му е ова научно остварувања на Ковилоски кого 
низ книгата го осознаваме и „како коментатор на внатрешнополитичката 
проблематика, коментатор на надворешнополитичките прашања и коментатор 
на прашања од областа на критиката и културата“ (Шелева, 2001, стр. 261). 
Ковилоски во книгата на едно место го проследува развојот на македонската 
книжевна критика и критичка мисла во 19 век како традиција, континуитет 
и искуство од кое денешната книжевна критика ги напојува артериите на 
својата критичка мисла. Токму затоа сметам дека Ковилоски е значајно име 
на македонската научна сцена како истражувач кој ги проследува и анимира 
делата и авторите од нашето културно минато од 19 век, и кој со книгата 
остава неизбришлива трага за постоењето на македонската книжевна 
критика во 19 век, која претставува „чувар на меморијата која поседува 
сопствен јазик, места, личности, ликови дела, медиумски приказни, визии 
и ревизии, полемики, културни и политички идентитети“ (Ковилоски, 2022, 
стр. 25). Неговите согледувања, вреднувања и толкувања на македонската 
книжевна критика во 19 век успешно го покажуваат нејзиниот континуитет 
и претставуваат значаен придонес за македонската книжевна критика денес. 
Оттука, книгата Македонската книжевна критика во XIX век и нејзиниот 
автор Славчо Ковилоски заслужуваа и заслужуваат целосно внимание и 
респект.

Abstract: It is already becoming a general fact in science that there is a lack of 
empirical study of the development of Macedonian literary criticism and critical thought in 
the 19th century. Slavco Koviloski will try to fill that gap by illuminating and communicating 
more than fifty authors and over one hundred and fifty critical achievements through his 
book Macedonian Literary Criticism in the XIX Century, showing the continuity and „the 
existence of Macedonian literary criticism in the 19th century, as a way of interpreting, 
studying and evaluating literary works” (Koviloski, 2022: 37).

